
Assalamualaikum WBT

Bismillahirrahmanirrahim.

Hari Pendengaran Sedunia ditetapkan pada 3 Mac setiap tahun oleh 
Pertubuhan Kesihatan Dunia (WHO) bertujuan meningkatkan kesedaran 
mengenai kepentingan pendengaran dan kewajipan terhadap pemeliharaan 
serta pencegahan kehilangan pendengaran. Secara tidak langsung, ia juga 
bertujuan mempromosikan penjagaan kesihatan telinga dan pendengaran di 
seluruh dunia. Pada tahun ini, tema Sambutan Hari Pendengaran Sedunia ialah 
“Changing mindsets: let’s make ear and hearing care a reality for all!”.

Tema ini memfokuskan kepada kepentingan dalam meningkatkan kesedaran 
mengenai kehilangan pendengaran, mempromosikan penjagaan telinga 
dan pendengaran, serta menyokong akses kepada perkhidmatan penjagaan 
kesihatan pendengaran. Tema ini juga memberikan penekanan terhadap 
kepentingan pengesanan awal, pencegahan dan rawatan kehilangan 
pendengaran, serta menangani kesan sosial dan ekonomi akibat gangguan 
pendengaran terhadap individu dan komuniti di seluruh dunia.

Dalam aspek pekerjaan, penyakit kurang pendengaran akibat bunyi bising di 
tempat kerja, atau dikenali sebagai Occupational Noise Induce Hearing Loss 
(ONIHL), merupakan satu penyakit kerja yang utama jika dibandingkan dengan 
penyakit akibat pekerjaan yang lain. Ramai pekerja yang terdedah kepada bunyi 
bising berisiko untuk mendapat kemudaratan seperti hilang pendengaran, 
stress dan gangguan komunikasi. Gangguan komunikasi di antara pekerja 
boleh meningkatkan risiko kemalangan di tempat kerja.

Sebagai rakan keselamatan dan kesihatan pekerjaan (KKP) pilihan industri, 
NIOSH turut menyokong usaha untuk meningkatkan kesedaran dan tindakan 
dalam menjaga kesihatan pendengaran demi kebaikan bersama. Sehubungan 
itu, NIOSH telah menganjurkan program Sambutan Hari Pendengaran Sedunia 
bagi meningkatkan kesedaran tentang kepentingan mendengar dalam 
kehidupan serta sebagai medium perkongsian ilmu pengetahuan berkaitan 
aktiviti mendengar melalui aktiviti pameran, ceramah dan sesi perbincangan.

Selain itu, NIOSH turut menyediakan latihan dan garis panduan kepada 
pengamal KKP, pihak pengurusan dan pekerja agar dapat melaksanakan 
program pemuliharaan pendengaran di tempat kerja. Langkah tersebut dapat 
membantu mencegah penyakit kehilangan pendengaran akibat bunyi bising 
di tempat kerja dan seterusnya mengurangkan kadar kehilangan dan kecacatan 
pendengaran akibat pendedahan kepada bunyi bising.

Bagi edisi FYi Julai 2024, kami membawakan maklumat berkaitan melalui 
artikel yang bertajuk “Mendengar ke Arah Hubungan yang Lebih Bermakna” 
dan “Penggunaan Implan Koklea dalam Kalangan Warga Emas”. Semoga 
perkongsian kali ini dapat memberi manfaat dan kesedaran kepada para 
pembaca untuk sama-sama menjaga kesihatan telinga dan pendengaran agar 
dapat mencegah dan mengurangkan impak masalah kehilangan pendengaran 
secara global. 

Nurul Husna binti Abdul Rahim, Pegawai Psikologi Kaunseling, Pusat Kecemerlangan Kesihatan Mental Kebangsaan (NCEMH), Kementerian Kesihatan Malaysia

Mendengar:  Ke arah hubungan 
yang lebih bermakna

Seringkali kita menganggap 
mendengar merupakan satu perkara 
yang biasa, tetapi ia merupakan 
elemen penting serta memberi impak 
dalam pelbagai aspek kehidupan. 
Menurut Kamus Dewan, perkataan 
mendengar merujuk kepada tindakan 
menerima atau menangkap bunyi 
melalui telinga serta mengetahui 
atau memahami sesuatu melalui 
pendengaran. Dalam erti kata lain, 
mendengar bukan hanya sekadar 
proses fizikal menangkap bunyi, 
tetapi juga melibatkan pemahaman 
dan perhatian terhadap maklumat 
yang disampaikan. Ia merupakan 
kemahiran penting yang bukan 
sahaja digunakan dalam komunikasi 
seharian, tetapi juga dalam membina 
hubungan yang mendalam 
dan bermakna dengan orang di 
sekeliling kita. Namun, adakah setiap 
orang mampu mendengar untuk 
memahami dan bukannya untuk 
menghakimi?

Stephen R. Covey dalam bukunya 
“The 7 Habits of Highly Effective 

People” menekankan bahawa 
mendengar secara empati adalah 
asas kepada komunikasi yang 
berkesan, di mana kita tidak hanya 
mendengar dengan kata-kata tetapi 
juga memahami emosi dan maksud 
di sebalik penyampaian maklumat 
tersebut. Konsep ini adalah kunci 
untuk membina kepercayaan, 
memperkukuhkan hubungan 
serta memberi keupayaan dalam 
penyelesaian masalah yang lebih 
berkesan.

Kemahiran mendengar dapat dilihat 
melalui pelbagai aspek kehidupan. 
Dalam hubungan kekeluargaan, 
mendengar mampu menguatkan 
ikatan antara adik-beradik, ibu 
bapa dan anak-anak serta seluruh 
ahli keluarga manakala hubungan 
dengan rakan akan lebih utuh jika kita 
lebih mendengar dan memahami 
cerita atau masalah yang dikongsi. 
Ia bukan sahaja menunjukkan tanda 
sokongan tetapi sebuah penghargaan 
yang sukar untuk didapati.

Dari segi konteks hubungan yang 
profesional atau di tempat kerja, 
kemahiran mendengar memainkan 
peranan penting dalam sesebuah 
organisasi. Apabila ketua mendengar 
pendapat, isu, atau kerisauan 
pekerja, ia boleh meningkatkan rasa 
dihargai dalam kalangan pekerja 
serta memotivasikan diri untuk 
menyumbang dengan lebih proaktif. 

Namun, mendengar memerlukan 
usaha. Gangguan dan halangan 
akan sentiasa ada seperti telefon 
bimbit atau fikiran yang tidak 
fokus. Setiap orang daripada kita 
perlu menambah baik kemahiran 
mendengar. Ia bukan sahaja terletak 
pada kemampuan mendengar tetapi 
turut melibatkan keupayaan untuk 
memahami dan menghargai individu 
di sekeliling kita. Oleh itu, marilah 
kita mengaplikasikan kemahiran 
mendengar dengan empati dan lebih 
baik dalam membina hubungan yang 
lebih bermakna. 

Implan koklea (CI) merupakan salah 
satu alat elektronik yang memberikan 
manfaat yang sangat baik kepada 
pesakit kurang pendengaran yang 
teruk tanpa mengira usia. Ia telah 
terbukti banyak membantu pesakit-
pesakit ini melalui hasil kajian di 
dalam dan luar negara. Bagi penerima 
CI dalam kalangan kanak-kanak, ia 
membolehkan mereka melalui proses 
perkembangan pertuturan yang 
normal, seterusnya membolehkan 
mereka memasuki sekolah aliran 
perdana dan meneruskan pelajaran 
sehingga ke peringkat universiti.

Namun, bagi warga emas yang 
mengalami masalah pendengaran, 
pemilihan alat bantuan pendengaran 
(ABP) adalah langkah awal yang sering 
diambil sebelum mempertimbangkan 
CI. ABP ini terdiri daripada pelbagai 
jenis seperti di dalam rajah 1. 

Pemilihannya bergantung kepada 
tahap pendengaran sedia ada, 
kewangan, serta masalah kesihatan 
lain, seperti masalah sendi-sendi 
tangan yang boleh mengganggu 
proses memasang alat ini. 
Penggunaan ABP ini akan disyorkan 
oleh pegawai audiologis di hospital 
kerajaan atau swasta. Sekiranya ABP 

ini tidak lagi memberikan faedah 
yang mencukupi kepada warga emas 
terbabit, mereka akan disyorkan 
untuk menjalani CI.

Penerima CI dalam kalangan warga 
emas mampu menikmati kualiti hidup 
yang lebih baik dan bergaul dengan 
lebih aktif dalam masyarakat. Walau 
bagaimanapun, beberapa faktor 
klinikal perlu diambil kira sebelum 
mereka menjalani pembedahan CI. 
Antaranya ialah:

a. Tahap pendengaran yang tidak 
lagi dapat dibantu dengan 
penggunaan ABP, 

b. Masalah komorbiditi seperti 
kencing manis, darah tinggi, 
dan masalah jantung, 

c. Tahap kognitif atau kesediaan 
mereka untuk memakai CI,

d. Masalah-masalah lain seperti 
bunyi berdesing (tinitus) dan 
masalah keseimbangan.

Penerima CIa akan menjalani 
sesi bersama pegawai audiologis, 
pakar pertuturan, dan pakar bedah 
Otorinolaringologi (ORL). Sebagai 
langkah persediaan, imbasan CT 
scan dan magnetic resonance 
imaging (MRI) akan dilakukan untuk 
memastikan keadaan di dalam tulang 
temporal sesuai untuk pembedahan 
CI. Ini juga membantu pakar bedah 
ORL dalam pengendalian pesakit 
sebelum dan selepas pembedahan. 
Selain itu, sisa pendengaran (residual 
hearing) dan komorbiditi warga tua 
perlu dinilai dan dipertimbangkan 
dalam mesyuarat multidisiplin yang 
melibatkan pegawai audiologi, pakar 
pertuturan, pakar ORL, dan lain-
lain bidang yang berkenaan untuk 
membuat ramalan realistik tentang 
keberhasilan CI ini.

Penjagaan jangka panjang selepas 
pembedahan CI dan pelaksanaannya 
harus dibincangkan dengan teliti 
sebelum pembedahan, agar pesakit 
berasa dijaga dengan baik oleh 
ahli keluarga. Selepas menjalani 
pembedahan, penerima CI juga 
perlu menjalani terapi pendengaran 
dan pertuturan untuk memastikan 
mereka memperoleh manfaat 
sepenuhnya daripada CI. Pada 

peringkat awal, bunyi yang didengari 
mungkin kedengaran tidak semula 
jadi, tetapi selepas menjalani terapi, 
mereka boleh beradaptasi dengan 
bunyi tersebut. Akhirnya, mereka 
akan mendapat manfaat yang besar 
daripada CI dalam aspek kefahaman 
pertuturan dan komunikasi.

Contoh kejayaan ini dapat dilihat 
melalui pengalaman seorang pesara 
guru besar dari Perak yang menerima 
CI di Hospital Canselor Tuanku 
Muhriz pada usia 79 tahun pada tahun 
2020. Alhamdulillah, setelah 4 tahun 
menggunakan CI ini, beliau kini 
boleh berkomunikasi dengan baik 
dan menggunakan telefon mudah 
alih. Beliau juga aktif dalam pelbagai 
aktiviti di surau dan masyarakat, 
menunjukkan bahawa implan 
koklea bukan sahaja meningkatkan 
kemampuan mendengar, tetapi juga 
memberikan kehidupan yang lebih 
bermakna kepada warga emas.

Terdapat beberapa faedah implan 
koklea dalam kalangan warga emas.  
Antaranya ialah:

1. Mengurangkan risiko cepat 
nyanyuk dan kemurungan

2. Mengurangkan risiko kecederaan 
atau jatuh

3. Meningkatkan tahap kualiti hidup

4. Membantu melibatkan diri dalam 
aktiviti kemasyarakatan

Kesimpulannya, pembedahan CI ini 
selamat untuk warga emas. CI adalah 
salah satu cara yang berkesan untuk 
memulihkan seseorang yang kurang 
pendengaran pada tahap yang teruk 
di mana dia tidak boleh lagi dibantu 
oleh alat bantuan pendengaran.

TAKE HOME MESSAGE

Sama-samalah kita menjaga 
pendengaran kita dan elakkan 
sebarang risiko yang menjadi 
penyebab hilang pendengaran. Jika 
ada ibu bapa kita yang mempunyai 
masalah pendengaran, luangkan 
masa untuk membawa mereka 
menjalani ujian pendengaran dengan 
pegawai audiologi. 

Asma Abdullah Jabatan Otorinolaringologi- Pembedahan Kepala dan Leher, Fakulti Perubatan UKM
Wan Nur Hanim  Mohd Yusoff, Program Audiologi, Fakulti Sains Kesihatan UKM

Penggunaan Implan Koklea dalam 
kalangan warga emas

Rajah 1: Alat bantuan pendengaran

Rajah 2: Alat bantuan pendengaran 

Behind-The-Ear (BTE)

Majlis Pelancaran MPK Safety Passport 3 Julai 2024 

16-18 Julai 2024, Rawang – Program 
Khidmat Rundingan Advanced 
Ergonomics Risk Assessment (ERA) 
telah dilaksanakan oleh Jabatan 
Perundingan, Penyelidikan dan 
Pembangunan (CRDD) NIOSH 
bertempat di Sri Nona Food 
Manufacturing Sdn Bhd (Lot 100), 
Rawang, Selangor. Antara pegawai 
NIOSH yang terlibat adalah Dr. Ariff, 
En. Ikhwan, En. Fahmi dan En. Arif. 

3 Julai 2024, Kemaman - Majlis 
Pelancaran MPK Safety Passport 
anjuran Majlis Perbandaran 
Kemaman (MPK) dengan kerjasama 
NIOSH telah diadakan di Dewan 
Berlian Utama, MPK.

MPK Safety Passport merupakan 
inisiatif pihak kerajaan negeri melalui 
MPK dalam usaha meningkatkan 
kualiti penyampaian perkhidmatan 
melalui pemerkasaan pembekal, 
vendor dan kontraktor dalam aspek 
keselamatan dan kesihatan pekerjaan.

Majlis pelancaran MPK Safety 
Passport ini telah disempurnakan 
oleh Yang Dipertua MPK, En. Fadli 
Yusof Bin Zakaria. Pihak NIOSH 
diwakili oleh Setiausaha Eksekutif, Tn 
Mejar Hj. Hanif Maidin (B).

Sesi pertukaran dokumen kerjasama 
memorandum persefahaman 
(MOU) antara MPK dan NIOSH turut 
diadakan di majlis pelancaran ini 
dalam usaha meningkatkan aspek 
keselamatan dan kesihatan di tempat 

kerja. Reruai pameran oleh MPK dan 
NIOSH turut disertai oleh PERKESO, 
Jabatan Pembangunan Kemahiran 
dan Klinik Hijra Kemaman.

Turut hadir adalah wakil-wakil 
pihak berkuasa tempatan negeri 
Terengganu, kakitangan MPK, 
kakitangan NIOSH serta wakil-wakil 
jabatan dan agensi kerajaan negeri. 

Program Khidmat Rundingan Advanced ERA16-18 Julai 2024

Seminar Transfer of Knowledge antara NIOSH & 
UTHM22 Julai 2024 

Kunjungan daripada HFEM22 Julai 2024 

22 Julai 2024, Bandar Baru Bangi 
- NIOSH menerima kunjungan 
daripada Human Factors and 
Ergonomics Society Malaysia 
(HFEM). Tujuan lawatan ini adalah 
untuk mengenalpasti kemudahan 
serta peralatan sedia ada yang boleh 
disewa atau digunakan untuk tujuan 
penyelidikan. Kunjungan seramai 
10 orang ini disambut oleh Pakar 
Teknikal NIOSH, En Raemy Md. Zein 
dan Dr. Hj Muhamad Ariff Muhamad 
Noordin. 

22 Julai 2024, Bandar Baru Bangi 
– Seminar Transfer of Knowledge 
antara NIOSH & Universiti Tun 
Hussein Onn Malaysia (UTHM) 
telah dilaksanakan dengan topik 
“Ergonomics Intervention and Best 
Practices” bertempat di Dewan 
Teater, Bangunan Utama, NIOSH. 
Tujuan seminar ini dianjurkan 
adalah sebagai platform penyebaran 
maklumat tentang hasil kajian 
berkaitan ergonomik. Antara pegawai 
NIOSH yang terlibat ialah En.Ismail 
dan En.Noorul Azreen. 

Bengkel Latihan Mengendalikan Peralatan 
Makmal NIOSH (HEAL &EEL)23-24 Julai 2024 

25 Julai 2024 

25 Julai 2024, Bandar Baru Bangi 
– NIOSH dan Universiti Sultan 
Zainal Abidin (UniSZA) telah 
menandatangani memorandum 
persefahaman (MoU) bertempat di 
NIOSH Bandar Baru Bangi sebagai 
simbolik kerjasama strategik dalam 
pelbagai aktiviti keselamatan dan 
kesihatan pekerjaan. 

Di majlis pertukaran dokumen MOU 
ini, pihak UniSZA diketuai oleh 
Profesor Dato’ Dr. Fadzli Bin Adam, 
Naib Canselor UniSZA manakala 
pihak NIOSH diketuai oleh YBrs Tn Hj 
Ayop Bin Salleh, Pengarah Eksekutif 
NIOSH. Turut hadir adalah Prof. Dr. 
Zuhairah Ariff binti Abd Ghadas, 
Timbalan Naib Canselor (Akademik 
& Antarabangsa) UniSZA, kakitangan 
UniSZA serta pengurusan tertinggi 
NIOSH. 

23-24 Julai 2024, Bandar Baru Bangi 
– Bengkel Latihan Mengendalikan 
Peralatan Makmal NIOSH iaitu 
Human Ergonomics Assessment 
Laboratory (HEAL) dan Environmental 
Ergonomics Laboratory (EEL) 
telah dilaksanakan oleh Jabatan 
Perundingan, Penyelidikan dan 
Pembangunan (CRDD) NIOSH 
bertempat di Bilik Perbincangan 
Research Management Centre (RMC). 
Tujuan bengkel ini dianjurkan adalah 
untuk memberikan pendedahan 
mengenai cara mengendalikan 
peralatan makmal HEAL dan EEL yang 
telah dipindahkan dari Pejabat NIOSH 
Wilayah Selatan ke ibu pejabatnya di 
Bandar Baru Bangi. 

Memorandum Persefahaman (MoU) antara 
NIOSH & UniSZA

Program WINA di Jabatan Muzium Sarawak30 Julai  2024

30 Julai 2024, Kuching – Program 
Work Improvement Needs Analysis 
(WINA) bertempat di Bangunan 
Annex Muzium & Borneo Culture 
Muzium telah dilaksanakan oleh wakil 
Jabatan Perundingan, Penyelidikan 
dan Pembangunan (CRDD) NIOSH. 
Antara pegawai NIOSH  yang terlibat 
adalah Puan Siti Zomariah dan Encik 
Mohd Irsyad Shafiq. 

Seminar Transfer of Knowledge antara NIOSH & 
UMPSA25 Julai 2024 

25 Julai 2024, Bandar Baru Bangi 
– Seminar Transfer of Knowledge 
antara NIOSH dan Universiti Malaysia 
Pahang Al-Sultan Abdullah (UMPSA) 
telah dilaksanakan dengan topik 
“Noise-Induced Hearing Loss (NIHL): 
What the brain can tell you? and 
Metagenomic Analysis” bertempat 
di Dewan Teater, Bangunan 
Utama, NIOSH. Tujuan seminar ini 
dianjurkan adalah sebagai platform 
penyebaran maklumat tentang hasil 
kajian berkaitan bunyi bising dan 
kualiti udara dalaman yang dijalankan 
antara pihak UMPSA dan NIOSH. 
Antara wakil NIOSH yang terlibat 
ialah ChM Norhafsam, Pakar Teknikal 
NIOSH dan Encik Daud Adam, 
pegawai NIOSH.

Sambutan Hari Mendengar Peringkat NIOSH 
202431 Julai 2024

31 Julai 2024, Bandar Baru Bangi 
– NIOSH telah menganjurkan 
program Sambutan Hari Mendengar 
2024 Peringkat NIOSH bertempat 
di NIOSH Experience Centre (NEC), 
Aras 2, Menara NIOSH, Bangi. 
Objektif penganjuran program ini 
adalah sebagai medium perkongsian 
ilmu pengetahuan berkaitan aktiviti 
mendengar dan turut bersama 
menjalankan aktiviti bagi memastikan 
peserta dan masyarakat dapat 
menyedari kepentingan mendengar 
dalam kehidupan.

Program ini dipenuhi dengan aktiviti 
perkongsian maklumat #NIOSHTalk 
oleh penceramah jemputan daripada 
Jabatan Perkhidmatan Pemulihan 
Perubatan, Hospital Canselor Tuanku 
Muhriz (HCTM), Fakulti Perubatan 
UKM serta Pusat Kecemerlangan 
Kesihatan Mental Kebangsaan 
(NCEMH). Selain itu, aktiviti pameran 
tutut dijalankan oleh HRDCorp, 
NCEMH, HCTM, Me-Dal & Hearlife 
SB, Cochlear Ltd, Advanced Bionics 
dan &20dB. 

Pihak NIOSH menerima kunjungan 
peserta yang terdiri daripada 
pegawai-pegawai TUDM, pelajar dari 
UNITEN, Segi College, UPNM, MFI 
UniKL serta kakitangan KPJ Tawakkal, 
PTPK, PDRM, MARA & RHB. Terima 
kasih diucapkan kepada para peserta 
yang hadir secara fizikal dan atas 
talian. 

